
XIX MEĐUNARODNOG SAVJETOVANJA 
„ INOVATIVNOST I ISTRAŽIVANJE U FUNKCIJI TEHNIČKO - TEHNOLOŠKIH 

PROMJENA U SAOBRAĆAJU, EKOLOGIJI I LOGISTICI“ 

 
Dame i gospodo, uvaženi učesnici Savjetovanja, dragi gosti i prijatelji Internacionalnog 
univerziteta Travnik i naši dragi partneri ..... 

Prvo pitanje koje se danas postavlja u vezi s novim tehnologijama veoma je varljivo i 
jednostavno: Je li današnjica zaista toliko različita? Ima li nečega u današnjim novim 
tehnologijama – što se kvalitativno razlikuje od onih koje su obilježile druge periode tehnološke 
promjene? 

Današnje nove tehnologije su različite, ne samo po stepenu nego i po vrsti, od onih iz prošlosti 
prije svega zbog, dometa, razmjera i brzina tehnoloških promjena. Dok su se prijašnji valovi 
tehnološke promjene odnosili na nekoliko ključnih tehnologija, kao što su željeznica ili 
elektrifikacija, današnji tehnološki razvoj odvija se duž cijelog tehnološkog sistema. 

Tehnološka evolucija se sve više ubrzava, što ima značajne posljedice. Prethodni valovi 
tehnološke promjene – od pare i uglja do elektriciteta, željeznice i automobilske industrije – 
destabilizirali su i restrukturirali ljudske i prirodne sisteme u svim mjerilima. 

Željeznica je, npr. otvorila unutrašnjost kontinenata stvorivši saobraćajnu infrastrukturu kao 
nužnu podršku industrijaliziranoj poljoprivredi, koja je, razvojem poljoprivrednih mašina, 
stvorila potencijal za dramatično povećanje brojnosti stanovništva.  

Uz to, dramatično su se promijenili područja i ekologija: američki Srednji zapad od prerije je 
postao žitnica, jer je željeznica povezala taj poljoprivredni kraj s potrebama Istočne obale i, 
pomoću parobroda, s Evropom. 

Dakle, u ekonomiji u kojoj je jedina izvjesnost neizvjesnost, siguran izvor trajne konkurentske 
prednosti postaje znanje. Znanje postaje osnovni kapital i poluga razvoja.  

Činjenica je da već sada neka zanimanja izumiru, ali će u budućnosti taj broj biti još i veći, jer 
se u narednim godinama očekuje automatizacija rada koja će pogoditi brojna radna mjesta i 
profesije. U klubu razvijenih zemalja u svijetu, prognozira se da će narudžbe industrijskih 
robota do 2020. godine učetverostručiti u odnosu na broj od prije deset godina, što će dovesti 
do smanjenja broja raspoloživih radnih mjesta koje će zauzeti automatske mašine, posebno kad 
je riječ o manje komplikovanim radnim operacijama. 

Zato je neophodno da na vrijeme učimo nove stvari, ulazimo u nove poslove i borimo se za 
svoje mjesto u tom još modernijem svijetu, jer niko nije rekao da robota neće biti nikako. Na 
nama je da pokažemo da ipak nisu pametniji od nas. 

Dame i gospodo, uvaženi učesnici Savjetovanja, 

U posljednjih 60 godina razvoj saobraćaja u EU znatno je napredovao tako da saobraćaj i dalje 
ima veliku važnost za blagostanje i zapošljavanje u Evropi. U saobraćajnoj industriji sada je 
zaposleno 11,5 miliona ljudi, što čini 5,2% ukupnog broja zaposlenih u EU. Saobraćaj doprinosi 
privredi sa 7,0% ukupne bruto dodatne vrijednosti u grupi EU-28 (548 milijardi eura). Dobre 
saobraćajne veze vrlo su važne za privredu EU i u smislu izvoza u kome prevoz čini 90% 
spoljne trgovine EU. 

Domaćinstva EU, trenutno 13,5% prihoda troše na proizvode i usluge u vezi sa saobraćajem, 
što čini saobraćaj drugom po redu najvećom stavkom u budžetima domaćinstava nakon 
izdataka za kuću.  

Saobraćajni sektor EU, posebno drumski saobraćaj, skoro pa u potpunosti zavisi o nafti kao 
izvoru goriva. S obzirom na nestalna tržišta nafte i moguće buduće poteškoće u snadbijevanju, 
potrebno je naći pouzdana alternativna goriva.  

EU se obavezala smanjiti svoje emisije stakleničkih plinova za barem 80 % do 2050. Kao glavni 
izvor zagađenja odgovoran za četvrtinu emisija stakleničkih plinova u EU-u, sektor saobraćaja 
mora znatno doprinijeti postizanju tog cilja.  

Sagledavajući problematike zagađivanja u gradovima, promovisana je akcija za čisti javni 
prevoz i pokrenuta akcija za dobijanje titule zelenih gradova u Evropi. Da bi zaslužili titulu 
zelenog grada, gradovi moraju stalno bilježiti visoke ekološke standarde i biti istrajni u 
dobijanju održive vizije ili drugima biti uzor. 

Pitanje sigurnosti u saobraćaju od posebne je važnosti jer broj poginulih u saobraćajnim 
nesrećama na teritoriji Evropske unije u 2018. godini prelazio broj od 25 100 građana, što je za 
200 manje u odnosu na 2017., ali su i dalje potrebne, dodatne, konkretne i brze akcije da bi se 
ostvarila nultnost u smrtnim slučajevima na putevima do 2050. godine. 

Na putevima u BiH 2018. godine život je izgubilo 277 osoba, što je za 21 manje u odnosu na 
2017. godinu. 

Dame i gospodo, poštovani skupe, 

Pojam 'Inteligentni transportni sistemi' i kratica ITS uvedeni su nakon Prvog svjetskog kongresa 
ITS-a, održanog u Parizu 1994.  

Države širom svijeta i Evrope su prepoznale inovativne ITS tehnologije kao jedan od ključnih 
alata za povećanja sigurnosti, efikasnosti i optimizacije saobraćaja u gradskim i međugradskim 
sredinama, uz smanjenje emisije štetnih gasova. 

Zahvaljujući ITS-u razvijaju se "pametna" vozila, "pametne" saobraćajnice, bežične "pametne" 
kartice za plaćanje putarina, dinamički navigacijski sistemi, sistemi prilagodljivih 
semaforiziranih raskrsnica, efikasniji javni prevoz, automatsko javljanje i pozicioniranje vozila 
u nezgodi, biometrijski sistemi zaštite putnika i dr. 

Jedan od najgorih saobraćajnih problema je zagušenost, koji godišnje Evropu košta oko 1 % 
njenog BDP-a i uslovljava velike količine emisija ugljika i drugih neželjenih emisija, te je ovaj 

problem potrebno riješiti. Razlog zagušenja je veliki porast putničkih vozila u gradovima kao i 
zbog traženje slobodnog prakirališnog mjesta (čak do 30 % vozila kruži jer traži slobodno 
mjesto za parkiranje).  

Za najbolja rješenja potrebna je pomoć inteligentnih transportnih sistema (ITS - intelligent 
transport systems), odnosno razvoj "pametnih saobraćajnih sistema".  

Velike koristi ITS- a odnose se na upravljanja na gradskim saobraćajnicama i autoputevima, 

posebno kod ponavljajućih zagušenja koja nastaju u poznatim terminima opterećenja (jutarnje 

i poslijepodnevne špice, vikendi), potrebno je razvijati i rješenja za neponavljajuća (incidentna) 

zagušenja. Ključna upravljačka akcija, "unaprijed vođenje", zasniva se na informisanju putnika 

i vozača neposredno prije nastajanja vršnih opterećenja. 

Bez obzira na veliku koncentraciju vozila na kritičnim gradskim saobraćajnicama, gužve i 

zastoji, putem ITS -a mogu se znatno smanjiti. Na najopterećenijim pravcima mogu se produžiti 

intervali „zelenog vala“, a sinhronizacija prilagoditi smanjenoj brzini vožnje tokom gužvi. 

Prednosti uvođenja "pametnih semafora" posebno će doći do izražaja umrežavanjem u 

jedinstven, pametan informacijski sistem, u sklopu ITS-a, što će biti od posebne koristi u 

vanrednim situacijama, kod prolaska kola hitne pomoći, vatrogasnih vozila, protokolarne 

kolone i slično, što će omogućiti znatno bolje upravljanje saobraćajem.  

Značajnu korist u rješavanju problema u gradovima ima GIS (Geografski informacioni sistem) 

saobraćajne infrastrukture. Ovaj sistem omogućava uvid u realne uslove vožnje na konkretnoj 

saobraćajnici. Videozapis iz položaja vozača povezan je s preciznim prostornim 

pozicioniranjem sistemima satelitske navigacije, koja pozicionira auto tamo gdje je satelit 

"slijep", u tunelima ili kotlinama.  

Ovaj svojevrstan videokatastar omogućava bolje funkcionisanje signalizacije i saniranje crnih 

tačaka, iz položaja vozača što će olakšati da se brže dođe do pravosudnih postupaka jer će se 

saobraćajne nesreće moći rekonstruisati u realnim uslovima vožnje.  

Prema Evropskim projektima procjenjuje se da će, primjenom ITS- a za 10 godina, broj smrtno 

stradalih lica na putevima biti prepolovljen. Evropski parlament odobrio je nova pravila EU o 

ugradnji sigurnosne tehnologije u nova vozila. Tako će se od maja 2022. u nove modele, a od 

maja 2024. i u postojeće morati ugrađivati inteligentni sistem za pomoć pri kontroli brzine 

(ISA), sistem za olakšavanje ugradnje uređaja za blokadu u slučaju vožnje pod uticajem 

alkohola, sistem za upozoravanje u slučaju pospanosti i manjka pažnje vozača, napredni sistem 

za upozoravanje u slučaju odvraćanja pažnje vozača, signal za zaustavljanje u nuždi, sistem za 

detekciju pri vožnji unazad i uređaj za snimanje podataka o događajima, odnosno "crnu kutiju". 

Poštovani skupe, 

Klasični sistemi koji su do sada bili u upotrebi nemaju mogućnost dinamičkog prilagođavanja 

trajanja ciklusa, vremenskih planova, prema promjenama saobraćajnog toka te posebnim 

zahtjevima za propuštanje pojedinih prioritetnih vozila. “Inteligentne raskrsnice” su napredna 

rješenja adaptivnog upravljanja saobraćajnim svjetlima na raskrsnici tako da se primjenjuju 

sofisticirani detektori i kontrolni algoritmi s bitno većom efektivnošću i fleksibilnošću.  

Pametni putevi šalju informacije kojima će se koristiti vozila i saobraćajna infrastruktura. 
Putevi budućnosti će biti digitalni komunikacijski kanal koji neće dijeliti samo informacije o 
saobraćaju, već i one o temperaturi, padavinama, stanju na putevima te upozoravanje na 
potencijalno opasne situacije poput magle, i sličnih situacija u realnom vremenu.  

Zbog ekoloških problema, i hronično visokog nivoa zagađenosti vazduha u urbanim sredinama, 
u Kini se insistira na pronalaženju inovativnih rješenja koja bi to promijenila. Stoga ne 
iznenađuje što bavarska firma SOLMOVE svoju prvu solarnu cestu ne gradi u Njemačkoj već 
nedaleko od Pekinga. Danas postoje solarni putevi koji predaju energiju vozilima koja po njima 
voze, što može zazvučati kao perpetuum mobile.  

Postoje i ideje o korištenju solarnih cesta kao izvora topline. Tako se tokom vrućih dana 
površina puteva zagrijava na više od 60 stepeni, a ta bi se toplina mogla koristiti za grijanje 
objekata u blizini puteva i sl.  

Proizvodnja struje uz pomoć solarnih ćelija koje se nalaze u putu samo je jedan od načina 
sprječavanja poledica na cesti.  

Za razliku od solarnih ćelija koje struju proizvode djelovanjem sunca, u ovom slučaju se male 
količine električne energije generišu deformacijama koje nastaju prolaskom vozila. Iako je riječ 
o malim količinama, one bi bile dovoljne za napajanje senzora, pogotovo u područjima gdje ne 
postoji električna infrastruktura. Uz to, putevi će u budućnosti moći i pročišćavati zrak.  

Buduća rješenja biće zasnovana na primjeni pametnijih i ekološki zdravijih vozila i njihovom 
povezivanju sa infrastrukturnim objektima, kao što su benzinske pumpe, parkinzi, garaže i sl. 

U automobilskoj industriji pored sistema za nadgledanje i izvještavanje o radu pojedinih 
dijelova vozila, radi se na pružanju informacija o rastojanju od ostalih učesnika u saobraćaju, 
stanju na putevima, informisanju o trenutnom stanju vozila i dr. 

Od inovacija u transportu koje se koriste treba istaći da se u Kini radi na pilot-projektu plaćanja 
karata za podzemnu željeznicu korištenjem tehnologije prepoznavanja lica – dovoljno je stati 
pred ekran i karta će biti plaćena. Da bi se mogla koristiti tehnologija prepoznavanja lica i 
ovakav način kupovine karata, potrebno je registrovati se na servisu za prepoznavanje lica i 
upisati, odnosno povezati bankovni račun s kojeg će se skidati novac.  

Inovativni proizvodi i usluge uskoro bi mogli i rezultirati uslugama kao što su automatsko 
naplaćivanje cestarina, parkiranja i upotreba stanica za napajanje vozila. Tako što će automobil 
čim priđe ulazu garaže identificirati se kod rampe koja će se podignuti a vozač ne treba uzeti 
kartu iz automata.  

Vrlo brzo će automobili direktno komunicirati sa parkiralištima. Kompanija Bosh proizvodi i 
3D motocikle budućnosti, i volokopter, kao prva zračna taksi letjelica, koji će nas ubrzo voziti 
gdje god poželimo. 

Uz sve inovacije koje se koriste ili će se koristiti treba istaći i proces robotizacije u transportu 
što nam pokazuju i samovozeća vozila koja se već testiraju i procjenjuje se da će već za desetak 
godina doći vrijeme kada vozači više neće biti potrebni na tržištu rada.  

Dame i  gospodo, uvaženi učesnici Savjetovanja, 

Kao poseban doprinos ITS- u javlja se pametan grad. Za primjer najpametnijeg grada u Evropi 
ističe se Amsterdam koji je s inicijativom „Amsterdam - pametni grad“ krenuo 2009. godine, 
sa 79 projekata. Glavni razlozi za tu inicijativu su smanjenje saobraćaja, čuvanje energije i 
povećanje sigurnosti stanovnika. Saobraćaj se prati u realnom vremenu i semafori se mijenjaju 
s obzirom na trenutno stanje na putu, kako ne bi dolazilo do zastoja. Smanjenje potrošnje 
energije je regulisano pomoću pametnih svjetala, koja se pale tek kada čovjek dođe u blizinu, 
tj. kada senzor registruje kretanje. Stanovnicima se također omogućava da kontrolišu uličnu 
rasvjetu tako da pojačaju ili smanje jačinu svijetla zavisno o vidljivosti i doba dana, ali isto tako 
da kontrolišu emisiju svijetla na nekim znamenitostima. 

Razvoj tehnologije uveliko je podstaknut mogućnošću njene praktične primjene u 
svakodnevnom životu. Jedan od primjera je električni automobil koji se pojavio nedugo nakon 
konstrukcije prvog elektromotora. 

Početkom 1990-ih, nakon osviještenosti, SAD, Evropa i ostale razvijene zemlje svijeta traže 
ekološki prihvatljive automobile, s ciljem smanjenja emisija ispušnih gasova, potpomognutom 
proizvodnjom ZEV automobila – 0 emisije ispušnih plinova (Zero Emission Vehicle). Na to su 
proizvođači automobila reagovali razvijanjem i plasiranjem električnih automobila na tržište. 

Poštovani skupe, šta reći na kraju? 

Sve ovi novi inteligentni transportni sistemi omogućavaju razvoj novih transportnih 
tehnologija, tehnologija utovara i istovara i uskladištenja, proizvodnju novih transportnih 
sredstava i operme. Najveći doprinos razvoju saobraćaja u budućnosti bit će primjena 
informacionih tehnologija. Informacione tehnologije već danas su izazvale revoluciju u svim 
privrednim oblastima, a posebno u saobraćaju.  

Smatra se da je korištenje telematike – elektronike, komunikacije, kompjuterizacije u oblasti 
saobraćaja jedna od najvećih inovacija u ovoj oblasti od uvođenja automobila prije jednog 
vijeka ili autoputa prije više od 60 godina.  

Opravdanost ulaganja u razvoj inteligentnih transportnih sistema je neupitna i predstavlja veliku 
priliku za privredu svake zemlje, a posebno za one privrede koje su u procesu tranzicije. 
Upotreba i razvoj ITS-a doprinijet će unaprijeđenju ekonomske efikasnosti, sigurnosti, 
povezanosti i ekološke održivosti saobraćajnog sistema zemlje. 

Koristi od primjene inteligentnih transportnih sistema, koje proizilaze iz studije uvođenja ITS 
– a u Evropskoj uniji, su brojne, od kojih su najvažnije: 

1. Povećanje kapaciteta ulične mreže za 20 - 25%, 
2. Poboljšanje sigurnosti drumskog saobraćaja (smanjenje broja nesreća za 40 - 80%), 

3. Poboljšanje kvaliteta prirodnog okruženja (smanjenje emisija zagađivača i štetnig 

gasova za 30 - 50%), 

4. Poboljšanje putne udobnosti i saobraćajnih uslova za vozače, korisnike kolektivnog 

transporta i pješake,  

5. Smanjenje ukupnog vremena putovanja do 60%, i smanjenje kašnjenja između 5 i 40%, 

6. Smanjenje troškova upravljanja voznim parkom, smanjenje troškova popravke i 

održavanja kolovoza i povećanje ekonomskih koristi u regionu i smanjenje troškova za 

motorne prevoznike za 35%, 

7. Povećanje propusnosti na gradskim saobraćajnicama i autoputevima od 20 do 30%, 

8. Ušteda potrošnje energije (za 40 do 70%), 

9. Bolja informisanost putnika i bolja integracija. 

 

Sve bi to dovelo do povećanja pouzdanosti i efikasnosti u saobraćaju za 35%, kao 

sveobuhvatnih pokazatelja poboljšanja kvaliteta u saobraćaju. 

Nadati se da će ITS odigrati važnu ulogu u osiguravanju održive mobilnosti. Nove generacije 

inteligentnih transportnih sistema omogućavaju da se osigura dinamično, efikasno i 

prilagodljivo upravljanje saobraćajnim tokovima i da se zadovolje saobraćajni zahtjevi uz 

maksimalnu, ekonomsku, efikasnost i efektivnost uz minimalne negativne uticaje na okolinu, 

sa ciljem da se poveća ukupan kvalitet života u gradovima. 

Hvala! 

 

 

Travnik, 07.06.2019. godine 

